
Berastegi, industrigintzak irentsi ez badu
ere, ez da lehengoa. Zertan aldatu da? Hiru -
garren liburu honetan, hain zuzen, Berastegi
herria mendetan zehar nola eraldatuz etorri
den azaltzen da. Hemen, beraz, eraldakun -
tzaren kontzeptua da funtsezkoa, zeinaren
barruan sartzen baitira gizarte-faktore des-
berdinak, besteak beste, ekonomikoak, poli-
tikoak, hezkuntzakoak eta aisikoak.

Atal bakoitzak du bere garrantzia. Leitza -
rango haranari eskainitako atala irakurriz, adibidez, ikasten da
Berastegi, artzainen eta nekazarien herria ez ezik, olagizonen
herria ere izan zela denbora luzez eta Plazaolako trenak gaur ez
bezalako bizitasuna eman ziola hango haranari. Komunikabi -
deen sarea nola zabaltzen den ikusteak ere gizarte-prozesuen
haria hurbilagotik ikusten laguntzen du. Agerian geratzen da
Uli mendiak Erdi Aroan izan zuen zentralitatea.

Gipuzkoako beste nekazal herrietan bezala, Berastegin ere
gizarte-aldaketa errotikoenak XX. mendeko seigarren hamarka-
datik aurrera ematen dira, egileak datu estatistikoen bidez egiaz -
tatzen duena. Oso denbora gutxiren buruan, Berastegik nekazari-
herri izateari uzten dio, industria, eraikuntza eta zerbitzuetako
sektoreetan murgilduz. Berastegiko parajeak aurpegiz ere aldatu
du, lehengo soroak belardi bilakatu baitira, ardien bazkaleku.
Autonomi Aroan bideratu diren gizarte-ekintza nagusiak ere
aipatzen dira, batez ere, hezkuntzaren azpiegituran eta hirigin -
tzan egindakoak. Bere herrigunearen orubea zabalduz doan herri
eraldatu baten aurrean aurkitzen gara.

